
sþ. 102. Tillaga til þingsályktunar [92. mál]
um aðstoð við niðurlagningar- og niðursuðuiðnað sildar.

Flm.: Björn Jónsson, Gunnar Jóhannsson, Lúðvík Jósefsson.

Alþingi ályktar að fela ríkisstjórninni að gera eftirtaldar ráðstafanir til stuðn-
ings niðurlagningu og niðursuðu á síldarafurðum :
1. að veita ríkisábyrgð fyrir 90% stofnkostnaðar niðurlagningar- og niðursuðu-
verksmiðja, er komið verður upp á árunum 1961og 1962;

2. að tryggja með lántökum -- eða með því að heimila töku erlendra lána, sem
fáanleg væru til framkvæmda - allt að 50 millj. kr. lánsfé hvort áranna 1961
og 1962;



3. að hlutast til um, að viðskiptabankar veiti afurðalán vegna framleiðslu framan-
greindra verksmiðja með sama hætti og tíðkast um aðrar útfluttar sjávarafurðir;

4. að ráða 2-3 sérfræðinga i niðursuðuiðnaði i þjónustu ríkisins og veiti þeir án
endurgjalds ráðleggingar og hvers konar tæknilega aðstoð við byggingu verk-
smiðja og framleiðslustörf þeirra.

Greinargerð.
A Alþingi 1946voru sett lög um síldarniðursuðuverksmiðju ríkisins. Með þeim

lögum var gert ráð fyrir, að ríkið hæfist handa um að koma á fót niðursuðuverk-
smiðju, sem fyrst og fremst syði niður sumarveidda Norðurlandssíld.

A Alþingi 1947 var lögum þessum breytt þannig, að stjórn síldarverksmiðja
ríkisins var falin framkvæmd þess verkefnis, sem lögin höfðu gert ráð fyrir að
sérstök stjórn, skipuð af ráðherra, skyldi hafa með höndum. Augljóst er, að stjórn
sildarverksmiðja rikisins hefur engan áhuga haft á þvi verkefni, sem hér var um
að ræða, enda hefur hún ekkert gert málinu til framdráttar allan. tímann.

Síðan lögin um sildarniðursuðuverksmiðju ríkisins voru sett 1946, hafa frum-
vörp og margar tillögur komið fram á Alþingi, sem miðað hafa að því, að hafizt yrði
handa um framkvæmdir í þeim efnum að vinna meira úr Norðurlandssildinni en
gert hefur verið.

En þrátt fyrir samþykktir Alþingis varðandi málið hefur lítið sem ekkert orðið
um framkvæmdir.

Frumvörp og tillögur, sem fram hafa komið á Alþingi til stuðnings því máli að
koma á fót niðursuðu- og niðurlagningariðnaði síldar, bera þess vitni, að Alþingi
hefur fyrir löngu komið auga á nauðsyn þess, að aukin vinnsla verði tekin upp hér
innanlands á þeirri dýrmætu matvöru sem Norðurlandssíldin er.

Það verkefni, sem flm. þessarar tillögu leggja höfuðáherzlu á að leyst verði, er
að allverulegur hluti þeirrarsildar, sem saltáður er á Norður- og Austurlandi yfir
sumarmánuðina, verði tekinn og fullunninn sem neyzluvara, áður en hún er flutt
út, og verðmæti saltsildarinnar þannig stóraukið frá því, sem nú er.

Reynslan hefur sýnt, að yfir sumartímann er saltað í 150-300 þúsund tunnur
af síld. Megnið af þessari síld er grófsaltað, en nokkuð sykur- eða kryddsaltað. Og
þannig er sildin flutt út til markaðslandanna. Í ýmsum tilfellum er þessi síld tekin
til framhaldsvinnslu erlendis. Þar er hún lögð niður í dósir eða aðrar hentugar
smáumbúðir, soðin niður eða lögð i sósur og olíur og síðan seld við margföldu því
verði, sem við fáum fyrir okkar saltsíld. Þannig hafa Svíar árum saman unnið úr
íslenzku Norðurlandssíldinni dýrmæta útflutningsvöru. Það er slíkur niðursuðu-
og niðurlagningariðnaður, sem við leggjum áherzlu á að byggja upp hér í landinu
sjálfu.

Það er engin ástæða til að byggja slíkan iðnað upp á aðeins einum stað og í
formi dýrrar og afkastamikillar verksmiðju. Síldarsöltunarbæirnir á Norður- og
Austurlandi eru margir. Þeir hafa hráefnið við höndina, og flestir þeirra hafa mikla
möguleika til þess að fá nægilegt vinnuafl yfir veturinn til þess að fullvinna síldina.

Slíkur síldariðnaður sem þessi kallar miklu fremur á sérfróða kunnáttumenn
sem stjórnendur en á miklar verksmiðjubyggingar eða annan stofnkostnað. Nokkuð
þarf þó af vélum á hvern framleiðslustað og víðast hvar nokkrar nýjar byggingar,
en stofnkostnaður mun vera lítill borið saman við verksmiðjur, sem einvörðungu
eru hugsaðar til niðursuðu á nýjum fiski.

Samkvæmt tillögu þeirri, sem hér liggur fyrir, er lagt til, að tekið verði á
málinu með nokkuð öðrum hætti en. hingað til. Með lögunum frá 1946 var ætlazt
til, að ríkið byggði eina stóra niðursuðuverksmiðju og ræki hana síðan. Slíkt hefði
auðvitað verið æskilegt á margan hátt, en litlar líkur virðast nú vera til þess, að
úr slíku verði í hráð. Í tillögum, sem Alþingi hefur samþykkt um málið, hefur verið
skorað á rikisstjórnina að rannsaka möguleika á síldarniðursuðu almennt. Eins og



áður segir, hefur árangur af þessu enginn orðið. f tillögu okkar er hins vegar lagt
til, að Alþingi ákveði strax fjórar tílteknar ráðstafanir til stuðnings því að koma á fót
síldarniðursuðu og síldarniðurlagningu.
Þessar ráðstafanir eru:

1. að ríkið veiti 90% ríkisábyrgð á byggingarkostnaði slikra verksmiðja eða
vinnslufyrirtækja ;

2. að ríkisstjórnin hlutist til um að útvega allt að 50 millj. kr. lán þeim, sem ráðast
i framkvæmdir í þessum efnum, hvort áranna 1961og 1962;

3. að ríkisstjórnin sjái um, að viðskiptabankarnir láni út á þessa framleiðslu
rekstrarlán með sömu kjörum og út á aðrar sjávarafurðir;

4. að ríkið ráði 2-3 sérfræðinga í niðursuðuiðnaði, sem síðan veiti þessum upp-
vaxandi iðnaði ókeypis leiðbeiningar og ráðleggingar.

Það er álit okkar, að væri þetta gert, mundi niðursuðu- og niðurlagningariðn-
aður síldar hefjast hér á landi og innan nokkurra ára verða þýðingarmikill þáttur
í atvinnulífi landsins og gjaldeyrisöflun þjóðarinnar. Lægi það ótvírætt fyrir, að
þeir, sem réðust í framkvæmdir í þessum efnum, nytu þeirrar fyrirgreiðslu, sem
segir i tillögu okkar, teljum við, að ýmsir einstaklingar, hlutafélög og bæjarfélög
mundu hefjast handa um að koma á fót slíkum síldariðnaði.


